
3 urteko hamar ikasletik zortzik euskarazko ereduak hautatu dituzte 

Ipar Euskal Herrian %30eko kopurua gainditu dute, lehen aldiz, euskarazko irakaskuntzan ariko direnek 

I. Petxarroman / A. Renteria 

Donostia-Baiona 

Hurrengo ikasturtean ikasteko izena eman duten 3 urteko hamar haurretik zortzik euskarazko ereduetan ikasiko dute heldu den ikasturtean. Hain zuzen ere, D eta B ereduetan. Ipar Euskal Herrian %30era iritsi dira eredu elebidunetan ariko direnak, eta Nafarroan kopuru berean dira D eredukoak. 

Araba 

Araban, hurrengo urtean ikasten hasteko izena eman duten 3 urteko haur gehienek B ereduan ikasteko eskaria egin dute. Bizkaian eta Gipuzkoan bezala, erdara hutsezko A eredua oso bazterrekoa da herrialde horretan, baina aipatutako bi horietan ez bezala, B ereduak indar handia du oraindik Araban. Euskarazko D ereduak ere ia ikasleen erdiak izango ditu hurrengo ikasturtean. Haur hezkuntzako ikasleei dagokienez, D ereduak ikasleak irabazten ditu urtetik urtera. 2004-05eko ikasturtean baino 1.500 ikasle gehiagok hasiko dute ikasturtea haur hezkuntzan Araban. 

Sareei dagokienez, publikoaren aldeko hautua egin dute berriro ere gurasoek aurtengo matrikulazioetan. Urtetik urtera sendotuz doan joera da, gainera. Haur hezkuntzako haurren %55k sare publikoan ikasiko dute, eta %45k pribatuan. Beste herrialdeetan bezalaxe, ikasleen gorakadari eutsiko dio Arabak hurrengo ikasturtean ere. Izan ere, iaz baino 600 ikasle gehiagok ikasiko dute hurrengo ikasturtean herrialdean Haur Hezkuntzan. 

Bizkaia 

D ereduan eman dute izena 3 urteko haur gehienek Bizkaian. A ereduak ikasleak galtzen jarraitzen du, eta B ereduak iazko kopuruei eutsi die. D ereduak 6.000 ikasle irabazi ditu Bizkaian bost ikasturtetan, eta A ereduak 700 ikasle galdu ditu. B ereduak ikasle kopuru eta batez bestekoei eusten die, joera pixkanaka murriztekoa badu ere. Gipuzkoa eta Bizkaian ez bezala, X ereduan ariko dira herrialdeko haur hezkuntzako 460 ikasle (%1,10) hurrengo urtean. Eredu horretan euskara ez da irakasten irakasgai moduan ere. Oso kopuru apaletan bada ere, hazteko joera du eredu horrek Bizkaian. 

Bizkaian sare pribatua hobetsi dute haur hezkuntzako ikasle gehienek, nahiz eta aldea oso txikia den: ikasleen %48ak sare publikoan arituko dira, eta %52ak pribatuan. 41.877 ikaslek hasiko dute ikasturtea herrialdean haur hezkuntzan, iaz baino 1.000 gehiagok. 

Gipuzkoa 

Gipuzkoak segitzen du izaten D ereduak indar gehien azaltzen duen Euskal Herriko herrialdea. Lehen aldiz matrikulatu diren 3 urteko haurren %86k euskara hutsezko ereduan hasiko dute hurrengo ikasturtea herrialdean. Hamar ikasletik batek B eredua hautatu du, eta erdarazko A eredua bazterrekoa da, ikasleen %2k baino ez du eta, eredu hori hautatu. Haur hezkuntzan, azken urteotan, nabarmena izan da D ereduaren hazkundea, eta B ereduaren murrizketa. Duela bost urte ikasleen ia %20 matrikulatu ziren B ereduan haur hezkuntzan Gipuzkoan, eta hurrengo ikasturtean %14k baino ez dute ikasturtea hasiko eredu horretan. D ereduaren hazkundea B ereduaren galeraren proportzio berean gertatu da. 

Sareei dagokienez, pribatua aukeratu dute haur hezkuntzako ikasleen %52k, eta publikoa %48k. Horretan ez da alde handirik gertatu azken urteotan, eta ia erdi eta erdi banatzen dituzte herrialdean ikasleak sare publiko eta pribatuak. Haur hezkuntzan arituko diren ikasleei dagokienez, berriro ere hazkundea gertatu da aurten. Izan ere, ia 28.000 ikasle aurrematrikulatu dituzte hurrengo ikasturterako, duela bost urte baino 3.000 ikasle gehiago. 

Nafarroa 

6.144 izen emate izan dira aurten Nafarroan, iaz baino 132 gutxiago. Horietatik 1.830 aurrematrikulatu dira euskara hutsezko ereduan, aurreko urtean baino 26 gutxiago. Hala hiru gurasoetatik batek -%29,97- euskara hutsezko heziketa hautatu dute seme-alabentzat. Kopurua iazko oso antzekoa da, eta erakusten du euskarazko heziketak bereari eutsi diola aurten ere. Oraindik gehien hautatzen direnak izan arren, beherakada izan dute aurten gaztelaniazko A eta G ereduek. Guztira 3.710 izen emate-%60,38- izan dira aipatu bi ereduetan, 2007-2008 ikasturtean baino %10 gutxiago. Iaz 4.097 haur aurrematrikulatu ziren A eta G ereduetan. Nafarroako Gobernuak azken urteetan sustatu duen british ereduko izen emateak, berriz, 314tik 241ra jaitsi dira. 

Carlos Perez Nievas Nafarroako Hezkuntza kontseilariak jakinarazi duenez, gurasoen %97ak hasiera batean hautatuko ikastetxean aurrematrikulatu ahal izan dituzte beren seme-alabak. Soilik 182 gurasok egin behar izan dute izen ematea hasiera batean aukeratu ez zuten ikastetxe batean. Sareei dagokionez, publikoaren alde egiten segitzen dute guraso herrialdeko guraso gehienek. 

Ipar Euskal Herria 

Euskararen Erakunde Publikoak (EEP) jakinarazi ditu 2008-09ko eskola sartzerako lehen mailako aurreikuspenak. Betetzen badira, ikastoletan, sare elebidunean eta eskola girixtinoetan euskara ikasten duten haurren kopurua %1,8 emendatuko da. Orotara Ipar Euskal Herrian 25.138 egonen dira eta %31 eredu elebidunetan arituko dira. Kopuru horretan oinarrituz finkatu zituen irakasle postuak Errektoretzak. Eskola publikoen kasuan, nahasturik agertzen dira euskara denbora erdiz eta hiru orenez ikasten duten ikasleen kopuruak. Lehen aldia litzateke, hala, Ipar Euskal Herriko ikasle elebidunen kopuruak %30eko maila gainditu duena. Izan ere, iaz %29 aritu ziren euskarazko irakaskuntzan, eta sare elebidunean. 

Seaskak bi ohar garrantzitsu egin dizkio kontaketa horri, ordea. Batetik, ez ditu kontuan hartu bi urteko haurrak; eta bertzetik kopuruak abendukoak dira eta ikastolen kasuan biziki emendatu dira aurreikuspenak. Paueko Akademiaren eskuetan dauden kopuruetan, ikastolek lehen mailan 1.629 ikasle ukanen dituztela agertzen da. Alta, Seaskak dio 1.789 ikaslek izena eman dutela lehen mailan, eta horretan oinarrituz lanpostu gehiago eskatu dizkio Akademiari. Eskola elebidun girixtinoek ere ikasle gehiago dituztela diote, abenduaz geroztik izan diren izen emaiteak emendatu eta bi urteko haurren kopurua ez delako kontuan hartzen. 

Bigarren mailari buruzko emaitza zehatzik ez dago oraindik. Ikastetxeek ekainaren bukaera aldera helaraziko dizkiote aurreikuspenak Paueko Akademia Ikuskaritzari.  

Nafarroako hizkuntza eredu ezezaguna 

Ingelesaren ezagutza bermatzeko, hizkuntza eredu bakarra sustatu du Nafarroako Gobernuak. «Informazio falta» salatu dute sektoreko hainbat eragilek, ordea. 

Amaia Alvarez, Iruñea 

Nafarroako Hezkuntza Departamentuak hizkuntza eredu bakarra sustatu du. TIL (hizkuntza tratamendu integrala) deiturikoak, eskolak gaztelaniaz edo euskaraz eta ingelesez ematea du helburu. Alabaina, Carlos Perez Nievas Hezkuntza kontseilariaren ekimenaren gaineko informazio gehiago eskatu dute hezkuntzako eragileek. «Hezkuntza Departamentuak sektorearekin kontsultatu beharko luke halakoak egin baino lehen, iritziak baloratzeko», ohartarazi du Sortzen Ikasbatuaz-eko Kalen Astizek. 

Izan ere, NIZEko (Nafarroako Ikastetxeetako Zuzendarien Elkartea) zuzendari Iñaki Anduezak hizkuntza ereduari buruzko berriak «egunkarien bitartez» jasotzen dituztela esan du, eta Astiz bat etorri da berarekin. «Hezkuntza sindikatuei ere, gainetik azaldu dizkiete gauzak», dio Astizek. 

Nafarroako ikastetxeetako gurasoak biltzen dituen Herrikoa taldeko presidente Pedro Rasconek, halaber, gurasoak «kezkatuta» daudela gehitu du. «Zalantza asko dituzte, ez dakite British eredua kendu behar duten, edota euren haurrek ikasten duten eredua desagertuko ote den». Ildo beretik, Rasconek adierazi du ezin duela Perez Nievasen proposamenaren inguruan baloraziorik egin: «Ez dakigu zehatz-mehatz kontseilariak zer egin nahi duen». Nafarroako Ikastolen Elkarteko Pello Mariñelarenak, berriz, jakinarazi du oraindik gaiaren inguruan balorazio zehatzik ez dutela egin. 

Hizkuntzak ezagutzeko eta integratzeko «garrantzia» azpimarratzen dute NIZEkoek, Sortzenekoek, NIEkoek eta Herrikoa taldekoek. Hori bai, «hizkuntza propioa izan behar da eredu horren abiapuntua», nabarmendu du Astizek. NIZEko presidenteak ere, gauza bera pentsatzen du: «Zergatik aldatu funtzionatzen duena? Duguna egokitzea da bide zuzena». Bide beretik jarraitzeko deia egin du Astizek: «euskarazko irakaskuntza bermatzeko lanean jarraitu behar dugu orain arteko bidetik». 

Horiek horrela, Astizek eta Anduezak ez diote ezetz esaten Perez Nievasen hizkuntza ereduari, «euskarazko irakaskuntza bermatzeko baliabideak jarriz gero». Honako azalpena eman du Anduezak: «Ereduan ingelesa sartzearen alde gaude, jakina, baina hori nola egiten den da gakoa». Edonola ere, «benetako elebitasuna» D ereduan dagoela gogoratu dute. «Elebitasuna bermatuta dagoen tokietan hizkuntzak ikastea errazagoa da», gaineratu du Sortzenekoak. 

Horrez gainera, Astizen ustez, Perez Nievasen proposamenak euskara «ahaztu» egiten du. «Eredu berriak elebitasuna gaztelania eta ingelesean bermatzen duela dio kontseilariak». Anduezaren arabera, gainera, Perez Nievasek eredu hori proposatu badu A eta G ereduek (gaztelania, eta gaztelania gehi euskara) behera egin dutelako da. «Eredu horien matrikulazioa jaitsi den bitartean, D ereduaren eta hezkuntza pribatuarena igo egin da». 

EREDUEN BEREIZKETA. Hizkuntza ereduen bereizketarekin bukatzea da Perez Nievasek tinko babesten duen beste ideietako bat. Andueza eta Astiz, ordea, «eskolaren izaera eta hizkuntza komunitatea errespetatzearen» alde agertu dira. «Euskara babestu behar da, eta herrian edo auzoan bertan sustatu daitezke beste eremu batzuk haurrak elkarrekin egoteko», argitu du NIZEko presidenteak. Astizen ustez, «euskaraz bizitzeko baliabideak bermatzeko ikastetxeko hizkuntza euskara izan behar du», 

Herrikoa erakundeko presidentea, aldiz, ikasleak hizkuntza ereduka bereiztearen kontra dago. «Ez da naturala». Are gehiago, Rasconen ustez, «ez da ona» euskaraz egitea «inposatzea». «Erabilera sustatu behar da, baina ez inposaketa bat balitz bezala, azkenean, inposatzen diguten dena baztertzeko joera dagoelako», argitu du. 

NIZEkoek dagoeneko euren iritzia Hezkuntza Departamentura helarazi dute eta Sortzen Ikasbatuazek ere, datorren ikasturtean euren proposamena aurkeztuko dute, Perez Nievasen ereduari «baldintzak» jarriz. Herrikoak, bere partez, «informazio gehiago» edukitzera «itxarongo» du.  

«Euskaraz bizitzeko baliabideak bermatzeko, ikastetxeko hizkuntza euskara izan behar du» 

Kalen Astiz,  Sortzen Ikasbatuaz 

«Zergatik aldatu funtzionatzen duena? Duguna egokitzea da bide zuzena» 

Iñaki Andueza, NIZE 

